Urugendo Nyobokamana rwa gatatu rw abakateshisiti rwateguwe na Komisiyo ya
Kateshezi mu Nama y" Abepiskopi Gatolika mu Rwanda
- Abakateshiste 98 b’ Abanyarwanda bakoreye urugendo nyobokamana i

Namugongo, mu rwego rwo kwikomezamo ukwemera bisunze urugero
rw’abahowe Imana b’i Buganda

Mu rwego rwo kwitegura umunsi ngarukamwaka w’umukateshiste mu Rwanda,

uzizihizwa ku nshuro ya kane ku wa 25 Gicurasi 2025 mu Rwanda, ufite insnganyamatsiko

igira iti; «TURI ABAKATESHISITI, TURANGAMIYE KRISTU SOKO Y “AMIZERO

UBUVANDIMWE N'AMAHORO» abakateshiste 98 baturutse mu madiyosezi 9 bakoze

urugendo nyobokamana i Namugongo, muri Uganda, bagamije gushimangira ukwemera

kwabo no kongera imbaraga mu butumwa bwabo bwo kwamamaza Inkuru Nziza, bisunze

urugero rw’abatagatifu bahowe Imana b’i Bugande.

Uru rugendo rwateguwe na Komisiyo ya Kateshezi (BNC) mu Nama y’ Abepiskopi
Gatolika mu Rwanda (CEPR), ni urugendo rwafashije abakateshiste kongera
kwiyubakamo ubumwe, ukwemera no kwitangira ubutumwa, cyane cyane bibanda kuri

Mutagatifu Andereya Kaggwa, umurinzi wabo.

Ni urugendo rwabayemo ibintu byinshi kandi byiza byabaye mu gihe cy’iminsi itatu:

Umunsi wa mbere waranzwe no guhurira hamwe, abakateshiste bose bahaguruka i Kigali

bashyize hamwe mu isengesho, barangwa n’umutima w’ukwemera n’ubuyoboke, ndetse
bagaragaza ishyaka bafitiye ingoma ya Kristu.

Muri urwo rugendo bagana Namugongo bagiye baririmba indirimbo yabo:

«Turi abakeshisiti , turangamiye Krsitu soko y amizero ubuvandimwe n*amahoro»
yahimbwe na Vincent de Paul NTABANGANYIMANA

Ni umunsi washojwe n’igitambo cya misa muri Shapeli ya Foyer de la Charite i

Namugongo, aho abari mu rugendo nyobokamana bacumbikiwe.

Ku munsi wa kabiri, abakateshisite bose bazindukiye mu rugendo rubanyuza mu nzira

abahowe Imana b’ibugande banyuzemo, bajya aho umwami yaciriye iteka ryo kubica,

kugera i Namugongo. Baturiye igitambo cy’Ukaristiya muri Bazilika nto ya Munyonyo,



basura ahiciwe abahowe Imana bakurikira: Mutagatifu Diyoniziyo Ssebuggwawo,
Andereya Kaggwa (umuvugizi w abakateshisiti) Ponsiyani Ngondwe, Yohani Mariya
Muzeyi, Atanazi Bazzekuketta, Yozefu Mukasa Balikuddembe na Matiyasi Mulumba.

Uyu munsi washojwe no gusura Katedrali ya Rubaga. Ni Katedrali yubatswe ku musozi
wa Rubaga, ikaba icyicaro gikuru cya Arikidiyosezi ya Kampala. Yubatswe mu 1925, aho

Mgr Hirth yigeze gutura, niho abamisiyoneri baje mu Rwanda baje baturuka.

Umunsi wa gatatu wo waranzwe no gusura ubusitani butagatifu bwa Namugongo ahiciwe
Mutagatifu Karoli Lwanga na Mutagatifu Kizito. lgitambo cya Misa cyahaturiwe
kiyobowe na Nyiricybahiro Musenyeri Filipo Rukamba, Umwepiskopi wa Butare,
wacyuye igihe, cyatangiwe n’umutambagiro wabagejeje ku muryango w’'Impuhwe wa
Bazilika ya Namugongo. Nyuma y’igitambo cya Misa, abakoze urugendo nyobokamana
basobanuriwe inzira abahowe imana banyuzemo kugera i Namugongo.

Nyuma ya missa habayeho gusangira ibyo abakateshisiti bungutse muri urwo ruendo, no

gutanga ubuhamya butandukanye.

Ubutumwa bw’ingenzi:
- Abakateshiste biyemeje kubaho mu kuri, gukomera ku kwemera, no kwigira ku
bahowe Imana b’i Bugande mu butumwa bwabo bwa buri munsi.
Barashimira Nyirubutungane Papa Francisco wabashyiriyeho Ministeri
y umukateshisiti, barashimira Abepiskopi b’u Rwanda bemeje ko umunsi

w umukateshisti uhimbazwa buri mwaka. Bavuze ko muri urwo rugendo



bahasaruye imbuto ebyiri: ukwemera gukomeye no kubaka ubumwe
nk’abakateshisiti. Mu ncamake: «Turashaka guhamya Yezu, turashaka gukunda
Yezu, turashaka kumera nka Yezu tugendeye ku muvugugizi wacu Andereya
Kaggwa.

Musenyeri Filipo Rukamba yavuze ko abahowe Imana b’i Buganda bari mu
bamurikiye ibitekerezo by’abazanye iyogezabutumwa bw’Ivanjili ya Yezu Kristu
mu Rwanda. Nka Musenyeri Hirth yisunze ubutwari bwabo ashoboraa kumvisha
bagenzibe ko batangiza itegurwa ry’abasaseridoti kavukire mu Rwanda, ku buryo
mu gihe cy’imyaka 17 iyo ntego yari itangiye kubyara imbuto, u Rwanda
rutangiye gutorwamo abasaseridoti. Yibukije abakateshisite ijambo rya Pawulo
Mutagatifu aho agira ati « Bakwiyambaza bate rero Uwo bataremera? Bakwemera

bate se Uwo batarumva? Bamwumva bate ntawamwamamaje? » (Rom10,14).

Soeur Geneviéve ukuriye Komisiyo ya Kateshezi mu Nama Yy abepiskopi yashimiye

abakateshisti anabashishikariza kuba abakeshisti barebera ku muvugizi wabo Andereya

Kaggwa wemeye guhara amagara ye kubera Kristu, yabasabye kuba abantu bahuza

ukwemera n"ubuzima bwa buri munsi mu mvugo no mu ngiro.

Umwanzuro:

Abakateshiste barasabwa gusangiza abandi imigisha bahawe, bagakomeza ubutumwa mu

kuri, urukundo no mu butwari.

Barasabwa kuba abahamya ba Kristu, mu mvugo no mu ngiro bakemera guhara amagara

yabo kubera Kristu bamamaza, bagahamya ubuvandimwe, Ubuntu n*ubumuntu muri

byose

« Amaraso y’abahowe Imana ni imbuto y’abakristu. »

Byegeranyijwe na

Soeur Genevieve UWAMARIYA ukuriye Servisi ya Catesheze mu Nma y Abepiskopi
Gatolika

Kigali, tariki ya 2 Gicurasi 2025



